
	ბატონო დავით,

	მოგახსენებთ, რომ საქართველოს შრომის, ჯანმრთელობისა და სოციალური დაცვის სამინისტროში შემოვიდა საქართველოს შეიარაღებული ძალების გენერალური შტაბის სამედიცინო დეპარტამენტის უფროსის ქალბატონ მედეა ბეთაშვილის 20.05.2014წ. MOD 5 14 00327293 წერილი, რომლის თანახმად, გენერალური შტაბი ითხოვს 2014 წლისთვის განსაზღვრულ სარეზიდენტო ადგილებს დაემატოს ხუთი სარეზიდენტო ადგილი თავდაცვის სამინისტროს სამედიცინო კადრების მიზნობრივი მზადების მიზნით.

	მოგახსენებთ, რომ ზემოაღნიშნული წერილის, გენერალური შტაბის სამედიცინო დეპარტამენტის წარმომადგენლებთან ჩატარებული საკონსულტაციო შეხვედრების და საქართველოს შრომის, ჯანმრთელობისა და სოციალური დაცვის სამინისტროსა და საქართველოს თავდაცვის სამინისტროს შორის 2013 წლის 18 ნოემბერს გაფორმებული ურთიერთთანამშრომლობის მემორანდუმის მე-3 პუნქტის „3.3“ ქვეპუნქტის გათვალისწინებით, მიზანშეწონილად მიგვაჩნია შევიდეს დამატება „რეზიდენტურის ალტერნატიულ დიპლომისშემდგომ განათლებაში (პროფესიულ მზადებაში) მონაწილეობის, მისი წარმართვის და შეფასების წესისა და იმ სამედიცინო დაწესებულებების ან/და სასწავლებლების აკრედიტაციის კრიტერიუმების და წესის დამტკიცების შესახებ, რომლებშიც შესაძლებელია დიპრომისშემდგომი განათლების (პროფესიული მზადების) კურსის გავლა“ საქართველოს შრომის, ჯანმრთელობისა და სოციალური დაცვის მინისტრის 2009 წლის 8 აპრილის №135/ნ ბრძანებაში, კერძოდ ბრძანების დანართი 2-ის მე-6 მუხლს („დაწესებულებისათვის რეზიდენტთა/მაძიებელთა რაოდენობის (ლიმიტი/კვოტა) განსაზღვრა“) დაემატოს მე-7 პუნქტი შემდეგი შინაარსით:

	„7. საქართველოს თავდაცვის სამინისტროს სამედიცინო კადრების მიზნობრივი მზადება განხორციელდეს საბჭოს მიერ დაწესებულებების/სასწავლებლებისთვის შესაბამისი საექიმო სპეციალობის დიპლომისშემდგომი განათლების (პროფესიული მზადების) კურსის ფარგლებში მინიჭებული კვოტის ზემოთ. 
[bookmark: _GoBack] 
		71  საექიმო სპეციალობების და შესაბამისი ადგილების რაოდენობა განისაზღვრება საბჭოს მიერ, საქართველოს თავდაცვის სამინისტროს მიერ წარმოდგენილი მოთხოვნ(ებ)ის შესაბამისად და მტკიცდება საქართველოს შრომის, ჯანმრთელობისა და სოციალური დაცვის მინისტრის ნორმატიული აქტით;
		72 კონკრეტული დიპლომისშემდგომი განათლების (პროფესიული მზადების) /სარეზიდენტო პროგრამის ფარგლებში აკრედიტებული დაწესებულება /სასწავლებელი უფლებამოსილია განახორციელოს საქართველოს თავდაცვის სამინისტროს სამედიცინო კადრების მიზნობრივი მზადება საბჭოს მიერ მათთვის შესაბამისი საექიმო სპეციალობის დიპლომისშემდგომი განათლების (პროფესიული მზადების) კურსის ფარგლებში მინიჭებული კვოტის ზემოთ, საქართველოს შრომის, ჯანმრთელობისა და სოციალური დაცვის მინისტრის შესაბამისი ნორმატიული აქტის საფუძველზე.“  

		
	თქვენი თანხმობის შემთხვევაში, გთხოვთ, დაავალოთ სამინისტროს შესაბამის სამსახურებს ზემოაღნიშნულ ბრძანების ცვლილების (დამატების) განხორციელებისთვის საჭირო პროცედურების უზრუნველყოფა.

	პატივისცემით,

	ზურაბ უტიაშვილი 




